
త్తెఱఁగున సంభవించె నిక దీర్పఁగ నేరితరంబు భావి ని

ప్పరిణయ మీవొనర్పఁదగు భావమునం దనురాగ మేర్పడన్.

	తే.	
అన్న! యభిమన్యుఁ డెచ్చట నున్నవాఁడొ?

యువిద శశిరేఖ నెట దాచియుంచినావొ?

వార లిటువచ్చుతెఱఁగు భావమున దలఁచి

నీయభిప్రాయమున బెండ్లి సేయవయ్య.

	చ.	
అని బలభద్రుఁ డాడెటి ప్రియాదరణోక్తుల నాదరించి య

దనుజవరేణ్యు డిట్టులనె తావకపుత్రిక నీక సోదరిం ,

గినిసి నిరాకరించుటకు కేవలదైన్యవిషణ్ణచిత్తయై

తనయునితో మహాటవిపథంబున నేగ మదాశ్రమంబునన్.

	చ.	
కనుఁగొన మత్సహోదరుఁడుగా సురసంయమి తేటజేయ, నే

విని భవదుల్లసోక్తులు సవిస్తర మంబ వచించుట ల్మనం

బున సహియింపలేక పువుఁబోణి నదృశ్యత నర్ధరాత్రి గై

కొని జవత న్సుభద్రకడకుం జని కోడలి నప్పగించితిన్.

	క.	
అంతట విసుగక కౌరవ

సంతతి నీగతి మహేంద్రజాలసుశక్తిం

గంతులు వేయించుట

వింతలు గల్పించితిం దివిం భువి బెగడన్.

	క.	
నీమేనల్లుఁ డతం డగు

మామలు మీ రగుదు రతని మాన్యత జేయన్

మీమీర లేకకృతి గొన

మామావ్యాపారములు సమర్థములగునే!

	తే.	
సకలవిధబాధ్యులైన మీసముఖమునను

మేము విజ్ఞాపనము జేయ నేమిఫలము

